
Rangi Zetu

Rangi pambo lake Mungu, rangi haina kashifa,
Ni wamoja walimwengu, wa chapati na mofa,
Walaji ngano na dengu, wazima na wenye kufa,
Rangi pambo lake Mungu, si alama ya maafa.

Hupamba nyota na mbingu, na mawaridi na afu,
Rangi adhama ya Mungu, na mwilini si uchafu,
Si dalili ya machungu, dhambi wala upungufu,
Rangi heba yake Mungu, Mwenyezi Mkamilifu.

Ni urembo wake Mungu, mwenye miliki na sifa,
Na pambo la malimwengu, shahada ya taarifa,
Wajinga wa ulimwengu, rangi hudhani kashifa,
Rangi pambo lake Mungu, si alama ya maafa.

Twajua Mwenyezi Mungu, kwa mambo mabadilifu,
Shani zake na mizungu, ni Bwana wa wasanifu;
La Ardhi na la Mbingu, neno lake husadifu,
Rangi heba yake Mungu, Mwenyezi mkamilifu.

Hashindwi kupamba mbingu, viumbe na mataifa,
Kila tendo lake Mungu, hutendwa kwa maarifa,
Hubadili walimwengu, kwa kuzaliwa na kufa,
Rangi pambo lake Mungu si alama ya maafa.


